
Yang Amat Berbahagia Toh Puan Dato’ Seri Hajjah Dr. Aishah Ong telah dilahirkan pada 27 Januari 1945 di Kuala Lumpur, dan merupakan generasi keempat keluarga pelombong bijih timah. Beliau ialah anak kedua daripada empat orang adik-beradik. Beliau telah mendirikan rumah tangga dengan Tun Dato’ Seri Haji Omar Ong Yoke Lin, bekas Menteri Kabinet dan bekas Presiden Dewan Negara, pada tahun 1974. Mereka mempunyai tiga orang cahaya mata, iaitu Ariffin, Dr. Rohani dan Mohd Taufik.

Beliau mendapat pendidikan di St. Mary’s Girls School, Kuala Lumpur, dan St. Francis Girls College, England. Seterusnya, beliau telah melanjutkan pelajaran dalam bidang perubatan di Royal Free Hospital, University of London, antara tahun 1964 hingga 1969. Selepas berdaftar dengan General Medical Council, beliau meneruskan latihan dalam bidang Rawatan Utama di London, dan pada tahun 1971, beliau telah menerima Diploma Obstetrik di London. Beliau hanya pulang ke Kuala Lumpur pada tahun 1973.

Sekembalinya ke Malaysia, Toh Puan Dato’ Seri Hajjah Dr. Aishah Ong bekerja di Kementerian Kesihatan dari tahun 1973 hingga 1975, pada mulanya di Hospital Besar, Kuala Lumpur, kemudian di Klinik Kerajaan di Hospital Tanglin, yang diikuti dengan pekerjaan di klinik swasta Young & Newton dari tahun 1975-1977. Pada tahun 1977, beliau telah dijemput oleh Tunku Abdul Rahman Putra Al-Haj menyertai klinik percuma anjuran PERKIM di Kuala Lumpur, dan beliau menjadi doktor sukarela, bertugas satu petang dalam seminggu antara tahun 1978 hingga 1985.

Sejak tahun 1978, beliau telah dilantik menjadi Pengerusi Lembaga Pengurus Hospital Universiti hingga 1986. Beliau juga Ahli Majlis Universiti Malaya sejak tahun 1987 hingga 1996 (sebelum pengkorporatan universiti) dan selepas itu menjadi Ahli Lembaga Pengarah Universiti Malaya (selepas pengkorporatan) sejak bulan Februari 1997 hingga Februari 2003. Mulai bulan Februari 2003 hingga 2008, beliau dilantik Pro - Canselor Universiti Malaya, wanita pertama yang dilantik ke jawatan tersebut. Di samping itu, beliau telah dilantik Ahli Majlis Pengurus International Medical College dari tahun 1991 hingga 1998 dan mulai tahun 2001 hingga Februari 2003, beliau telah dilantik Ahli Majlis International Medical University (IMU) selepas kolej itu menerima status universiti. Sejak dilantik Pro - Canselor Universiti Malaya, beliau telah meletakkan jawatan sebagai Ahli Majlis IMU dan dilantik ke Jawatan Penasihat Antarabangsa IMU.

Selain itu, Toh Puan Dato’ Seri Hajjah Dr. Aishah Ong adalah antara Ahli Jawatankuasa Pengasas BAKTI dari tahun 1977 hingga 1981. Pada tahun 1980 hingga 1981, beliau menjadi Setiausaha Kehormat BAKTI dan sejak tahun 1984, beliau menjadi Pengerusi Jawatankuasa Kebajikan BAKTI dan Ahli Jawatankuasa Eksekutif sehingga sekarang. Beliau turut menjadi Ahli Lembaga Pengarah Pentadbiran Bangunan Bakti Siti Hasmah (BBSH) serta mempengerusikan Projek M.I.N.D (Malaysian Information Network on Disabilities) di bawah kelolaan BAKTI.
Di samping itu, beliau juga Pengasas dan Pengarah IKWAM sejak tahun 1987 Ahli Lembaga Pemegang Amanah WAO sejak tahun 1984, Ahli Lembaga Pemegang Amanah Tabung Kumpulan Kebajikan Maybank sejak tahun 1990, Penaung Cancerlink sejak tahun 1990, Pengerusi Tabung Kebajikan The Malay Mail sejak tahun 1991 dan Ahli Jawatankuasa Pemilihan Biasiswa Rhodes untuk Malaysia di British Council sejak tahun 1993. Beliau juga ialah Ahli Lembaga Hospital Mata Tun Hussien Onn mulai tahun 1987 hingga 1994. Beliau merupakan Ahli Majlis Persatuan Orang - Orang Buta Malaysia sejak tahun 1979 hingga 1994 dan Ahli Jawatankuasa Wanita PERKIM sejak tahun 1977 hingga 1988.

Toh Puan Dato’ Seri Hajjah Dr. Aishah Ong ialah Ahli Majlis Persatuan Badminton Malaysia sejak tahun 1994 dan Ahli Jawatankuasa Eksekutif dari tahun 1994 hingga 2001, Pemegang Amanah Majlis Kanser Nasional (MAKNA) sejak tahun 1994 sehingga 2003, Ahli Lembaga Pemegang Amanah Yayasan Institut Jantung Negara sejak tahun 1996, Timbalan Presiden Persatuan Badminton Kuala Lumpur sejak tahun 1999, Penaung Yayasan Arthritis Malaysia sejak tahun 1999, Pengasas dan Pemegang Amanah Cancer Research Initiative Foundation (CARIF) sejak tahun 2000 dan Ahli Lembaga Pemegang Amanah Tabung Kebajikan Kesihatan Kebangsaan, Kementerian Kesihatan Malaysia, sejak bulan Oktober 2002. 

Toh Puan Dato’ Seri Hajjah Dr. Aishah Ong telah dilantik menjadi Pengerusi pertama Lembaga Promosi Kesihatan Malaysia pada tahun 2007. Beliau turut mempengerusikan The New Straits Times Press Charity Fund serta diberi kepercayaan untuk menjadi Ahli Lembaga Pemegang Amanah The Maybank Group Welfare Fund sejak tahun 1990 dan menganggotai Lembaga Pemegang Amanah Yayasan Tun Abdul Razak mulai 1 Januari 2007 hingga 31 Disember 2010. 
Beliau turut menaungi beberapa yayasan dan persatuan seperti Alzheimer’s Disease Foundation Malaysia sejak 1997 (Penaung dan Pemegang Amanah), Yayasan Athritis Malaysia sejak tahun 1999, Mental Health Association of Malaysia sejak November 2003, Persatuan Hemofilia Malaysia serta menjadi Ahli Kehormat The Inner Wheel Club of Kuala Lumpur sejak tahun 1998.
Bagi menghargai jasa - jasa dan sumbangannya, beliau telah dikurniai bintang Johan Mangku Negara (J.M.N.) oleh Seri Paduka Baginda Yang Di - Pertuan Agong pada tahun 1990, Pingat Emas Tun Fatimah pada tahun 1992 oleh NCWO dan Distinguished Fellowship oleh IMU pada bulan Ogos 1999. Pada tahun 2003, beliau telah dikurniai Darjah Yang Mulia Pangkuan Negeri (D.M.P.N.) oleh Yang DiPertua Negeri Pulau Pinang yang membawa gelaran Dato’. Pada tahun 2005, beliau dianugerahkan Darjah Dato’ Paduka Mahkota Selangor (D.P.M.S.) oleh kerajaan negeri Selangor dan pada tahun 2007, kerajaan negeri Pulau Pinang telah menganugerahi Darjah Gemilang Pangkuan Negeri (D.G.P.N.) kepada Toh Puan Dato’ Seri Hajjah Dr. Aishah Ong. Selain itu, beliau turut dianugerahkan Anugerah Saudari Islam Cemerlang (2008) oleh Jabatan Kemajuan Islam Malaysia (JAKIM) dan Golden Heart Award (2008) oleh Bumiputra Designers’ Association and the Yayasan Dunia Melayu.
